
MINUTI

Il-Minuti ta’ Laqgħa Nru 20 li saret nhar l-Erbgħa, 20 ta’ Marzu 2019 ġew ikkonfermati.

APPROVAZZJONI TAL-MEMBRI FIL-KUNSILL GĦAS-SETTUR TAL-VOLONTARJAT

IĊ-CHAIRPERSON (Onor. Etienne Grech): Bażikament illum għandna quddiemna item wieħed. Fil-fatt konna rċevejna ittra mingħand il-Ministru Evarist Bartolo qabel il-bidla li saret fil-Kabinett dan l-aħħar, fejn skont l-Artikolu 35 tal-Att dwar l-Organizzazzjonijiet Volontarji, bħala Kumitat Permanenti dwar l-Affarijiet Soċjali rridu napprovaw il-ħatra tal-membri magħżula fil-Kunsill għas-Settur tal-Volontarjat. Hawnhekk għandkom il-lista tal-membri maħtura flimkien mas-CVs tagħhom. Jekk hawn xi ħadd li għandu xi kummenti fuq xi ħadd partikolari jista’ jitkellem qabel napprovawhom.  

ONOR. CLAUDIO GRECH: Sur President, nixtieq nitlob kopja tal-Artikolu msemmi fil-liġi u għalhekk forsi tagħtina ftit ċans sakemm narawh ftit. Min-naħa tiegħi nixtieq nagħmel żewġ punti. L-ewwel li f’subartikolu (d) (3) ta’ Artikolu 35 qed jingħad hekk; “Il-Kumitat jiġi kkonsultat qabel il-ħatra tal-membri tal-Kunsill.” imma fl-ittra tal-Ministru qed jingħad li l-membri diġà ġew maħtura!  

It-tieni ħaġa hi li l-liġi titkellem fuq 11-il membru mentri fl-ittra msemmija għaxra. Ma nafx jekk hawnx xi rappreżentant min-naħa tal-Ministeru jew tal-Kunsill? 

IS-SUR STEPHEN GRECH (Segretarju tal-Kumitat): Le, m’hawnx.

ONOR. CLAUDIO GRECH: Sur President, mela jekk forsi taqbel miegħi nistgħu nitolbu kjarifika dwar dawn iż-żewġ punti.

IĊ-CHAIRPERSON: Onor. Grech, fil-każ tista’ tagħmel mistoqsija inti u nibagħtuha lill-Ministeru?
ONOR. CLAUDIO GRECH: M’għandix għalfejn nagħmel mistoqsija għaliex dak li qed ngħid ġie rekordjat. Jekk għandek risposta għal dawn il-mistoqsijiet jew forsi jista’ jgħidilna s-Segretarju tal-Kumitat ... Naħseb li kollha kemm aħna qed naqblu fuq dawn iż-żewġ mistoqsijiet? 
IĊ-CHAIRPERSON: Mela nitolbu kjarifika fuq dak li qed tgħid il-liġi ...  

ONOR. CLAUDIO GRECH: Jekk inħatru diġà m’għandux għalfejn jitlob l-approvazzjoni tagħna.

IĊ-CHAIRPERSON: Jista’ jkun li nħatru u mbagħad ikunu jridu jiġu approvati minn dan il-Kumitat.

ONOR. CLAUDIO GRECH: Però d-diċitura tal-liġi tgħid qabel ma jinħatru. Jekk se nimxu mad-diċitura tal-liġi rridu nimxu speċifikatament ma’ dak li qed jgħid l-artikolu fil-liġi.

IĊ-CHAIRPERSON: Mela rridu nibagħtu ittra b’dawn iż-żewġ mistoqsijiet. L-ewwel waħda fuq ‘il għala fl-ittra hemm imsemmija għaxar membri u mhux 11. U t-tieni mistoqsija fuq ‘il għala fl-ittra hemm miktub li huma maħtura diġà mentri l-liġi tgħid li l-ewwel iridu jiġu approvati mill-Kumitat qabel jiġu maħtura.

ONOR. CLAUDIO GRECH: Hemm 11 fil-lista però fl-ittra tal-Ministru hemm 10.

IĊ-CHAIRPERSON: Allura l-wieħed li mhux imsemmi nistgħu naraw min hu? Naħseb li huwa s-Sur Anthony Mifsud Bonnici Giordani.

ONOR. CLAUDIO GRECH: Fl-ittra tal-Ministru għaxra hemm u l-Ministru jrid jirrakkomanda 11. Issa l-11-il wieħed mhux imniżżel fl-ittra.

IĊ-CHAIRPERSON: Il-ħdax-il wieħed naħseb huwa dak li qiegħed l-ewwel fuq il-lista.

ONOR. CLAUDIO GRECH: Naħseb li qegħdin naqblu li mhux imniżżel fl-ittra tal-Ministru u għal kull buon fini naħseb li għandu jkun hemm ukoll fl-ittra. Dan qed ngħidu biex l-affarijiet isiru skont il-liġi.

IĊ-CHAIRPERSON: Ċara? Mela wieħed maħtur mill-Ministru biex jirrapreżenta lill-Gvern, 4 maħtura mill-Ministru biex jirrapreżentaw lis-settur tal-volontarjat u sitt membri li jiġu eletti direttament mis-settur tal-volontarjat. 

ONOR. CLAUDIO GRECH: Safejn naf jien l-artikolu tal-liġi jgħid li jridu jissottomettu kollha, hux hekk? Inti qed taraha fl-ittra jew le? Jekk qiegħed imniżżel ukoll fl-ittra għiduli għax forsi qabiżli. 

ONOR. MARIA DEGUARA: Onor. Grech, jien qed nifhem li skont il-liġi mhux imsemmi dak li suppost jiġi magħżul mill-Ministru ...

ONOR. CLAUDIO GRECH: Il-liġi tgħid li l-membri kollha nominati, qabel ma jinħatru, iridu jiġu quddiem dan il-Kumitat. L-ittra qed titkellem fuq għaxra u l-lista tgħid 11. Fl-ittra tal-Ministru aħna ma nafux li dan ġie rrakkmandat mill-Ministru għax mhux imniżżel. Il-liġi tgħid li l-Ministru qabel ma jaħtarhom għandu jgħaddihom lill-Kumitat Permanenti dwar l-Affarijiet Soċjali, però mhux qiegħed imniżżel fil-lista. 

IĊ-CHAIRPERSON: X’se nagħmlu? Niktbu l-ittra u napprovawhom xorta waħda?  

ONOR. CLAUDIO GRECH: Ma tistax tapprovahom jekk lanqas għandek l-ittra kif suppost! Ma tistax tapprovahom.

IĊ-CHAIRPERSON: Mela nitlob lis-Segretarju biex jibgħat l-ittra b’dawn iż-żewġ mistoqsijiet u mbagħad aħna nerġgħu niltaqgħu kif ikollna risposta min-naħa tal-Ministru.  

ONOR. CLAUDIO GRECH: Il-laqgħa nistgħu nagħmluha nhar it-Tnejn stess. Aħna disposti li nagħmluha fl-ewwel okkażjoni li jkun hemm bżonn.

IĊ-CHAIRPERSON: Ejja nħalluha għal bħal-lum ġimgħa. Irridu nżommu f’moħħna li dawn in-nies ma jistgħux jistennew ħafna għax bħalissa ma jistgħux jiffunzjonaw. Mela niktbu ittra jew email lill-Ministru biex sa nhar l-Erbgħa jiġu ċċarati dawn l-affarijiet. Hemm xi ħaġa oħra li tridu titkellmu fuqha?

L-Onor. Claudio Grech. 

AFFARIJIET OĦRA

ONOR. CLAUDIO GRECH: Sur President, aħna xtaqna li wieħed mis-suġġetti li għandna nindirizzaw – dan konna qajjimnieh darba oħra – jkun dak li niddiskutu l- feedback li kellu l-Gvern fuq ir-riforma proposta mal-qasam tal-prostituzzjoni. Riċentement il-Gvern kien ippropona riforma u kien irċieva l-feedback min-naħa tal- NGOs u tal-organizzazzjonijiet interessati fil-qasam. Għalhekk aħna nixtiequ li jkollna l-opportunità li niddiskutu fil-Kumitat Permanenti dwar l-Affarijiet Soċjali l-feedback li kien hemm fuq din ir-riforma proposta.  

IĊ-CHAIRPERSON: Ovvjament ikollna bżonn nagħmlu aktar minn laqgħa waħda. 

ONOR. CLAUDIO GRECH: Hekk nimmaġina. 

IĊ-CHAIRPERSON: Madwar sitt xhur ilu kont kellimt lis-Segretarju Parlamentari Julia Farrugia Portelli dwar li konna se nagħmlu serje ta’ laqgħat fuq il-prostituzzjoni. Fil-fatt konna ġibna grupp sabiex jitkellmu fil-Kumitat. Min-naħa tagħha l-Onor. Farrugia Portelli kienet qaltli li kien ikun aħjar li kieku kellna nistennew sakemm issir id-diskussjoni pubblika fuq is-suġġett.   

ONOR. CLAUDIO GRECH: U jien għalhekk qiegħed inqajjem dan is-suġġett għax id-diskussjoni pubblika saret u l-feedback ġie sottomess lill-Gvern. Allura qabel ma titressaq il-liġi jkun tajjeb li niddiskutu dan il-feedback f’dan il-Kumitat. Jekk tidħol fil-website tal-Gvern se ssib ...

IĊ-CHAIRPERSON: Jien ma niddejjaq xejn li ġġib xi mistednin li taf bihom inti Onorevoli. 

ONOR. CLAUDIO GRECH: Sur President, hemm il-lista sħiħa ta’ dawk kollha li ssottomettew il-feedback tagħhom.  

IĊ-CHAIRPERSON: Tajjeb. Naħseb li tkun diskussjoni interessanti. Mela jekk ma fadlilkomx aktar kummenti nistgħu naġġornaw din il-laqgħa għal bħal-lum ġimgħa fl-istess ħin. Nirringrazzjakom.  

Fil-5.07 p.m il-Kumitat aġġorna għal nhar l-Erbgħa, 5 ta’ Frar fil-4.45 p.m bl-istess aġenda. 

